Vendimi nr.19, datë 19.07.2005

(V – 19/05)
Gjykata Kushtetuese e Republikës së Shqipërisë, e përbërë nga Gjergj Sauli, Kryetar, Alfred Karamuço, Fehmi Abdiu, Kristofor Peçi, Kujtim Puto, Vjollca Meçaj, Xhezair Zaganjori, Sokol Sadushi, Petrit Plloçi, anëtarë, me sekretare Arbenka Lalica, në datën 08.02.2005, mori në shqyrtim në seancë gjyqësore me dyer të hapura çështjen nr.17 Akti që i përket:

K E R K U E S:  
HYSEN KALAJA, përfaqësuar nga avokatët Rustem Gjata, me deklarim e Liljana Ruli, me prokurë.   

SUBJEKTE TE INTERESUARA:


1. MINISTRIA E KULTURES, RINISE DHE E SPORTEVE, përfaqësuar nga Avokati i Shtetit Delo Isufi, me autorizim.

2. INSTITUTI I MONUMENTEVE TE KULTURES, përfaqësuar nga Avokati i Shtetit Delo Isufi, me autorizim.

O B J E K T I:
Shfuqizimi si antikushtetues i vendimeve nr.470, datë 15.04.2002 të Gjykatës së Apelit Tiranë dhe nr.1034, datë 03.06.2003 të Kolegjit Civil të Gjykatës së Lartë (dhoma e këshillimit).

Pala kërkuese ka parashtruar këto shkaqe për papajtueshmërinë me Kushtetutën të vendimit të mësipërm:

Gjykatat kanë shkelur të drejtën për një proces të rregullt ligjor:

- Gjykata e apelit, ka marrë përsipër të kryejë rolin e ekspertit, ndërkohë që, në bazë të nenit 229 të Kodit të Procedurës Civile, duhet të urdhëronte kryerjen e një ekspertimi të ri;

- Gjykata e apelit ka shkelur parimin e barazisë së armëve (palëve), sepse për përcaktimin e vlerës së objektit është mbështetur në praktikën e Institutit të Monumenteve të Kulturës;

- Kolegji Civil i Gjykatës së Lartë, duke mos e kaluar çështjen për shqyrtim në seancë plenare na ka mohuar mundësinë për të mbrojtur të drejtat dhe interesat e ligjshme në gjykatë.

GJYKATA KUSHTETUESE,

pasi dëgjoi relatorin e çështjes Petrit Plloçi, përfaqësuesit e kërkuesit, të subjekteve të interesuara dhe shqyrtoi çështjen në tërësi,

V Ë R E N:

Me vendimin nr.336, datë 25.07.2001, Gjykata e Rrethit Gjyqësor Krujë ka vendosur rrëzimin e padisë së paditësit Hamid Kalaja, përsa i përket shfuqizimit të Vendimit nr.292, datë 02.06.2000, të Këshillit të Ministrave “Për shpronësimin për interes publik të godinës aktuale të Muzeut Etnografik në qytetin e Krujës”, dhe pranimin pjesërisht të padisë lidhur me pagimin e shpërblimit për shpronësimin e Muzeut Etnografik, Krujë, duke detyruar të paditurit: Ministria e Kulturës, Rinisë dhe e Sporteve dhe Instituti i Monumenteve të Kulturës, t’i paguajnë paditësit Hamid Kalaja vlerën e objektit Muzeu Etnografik Krujë, në shumën 900.000 USD, e konvertuar në lekë sipas kursit që ekziston në ditën e shpalljes së vendimit.


Me vendimin nr.470, datë 15.04.2002, Gjykata e Apelit Tiranë, ka vendosur: Ndryshimin e vendimit nr.336, datë 25.07.2001, të Gjykatës së Rrethit Gjyqësor Krujë, duke pranuar pjesërisht padinë, duke detyruar Ministrinë e Kulturës, Rinisë dhe e Sporteve dhe Institutin e Monumenteve të Kulturës t’i paguajnë paditësit Hamid Kalaja shumën 18.595.615 lekë për vlerën e objektit të shpronësuar.


Kolegji Civil i Gjykatës së Lartë, në dhomën e këshillimit, me vendimin nr.1034, datë 03.06.2003, ka vendosur mospranimin e rekursit të paraqitur nga Hamid Kalaja.


Vendimet e mësipërme të gjykatës së apelit si dhe të kolegjit civil, kërkuesi i konsideron si rrjedhojë e një procesi jo të rregullt ligjor, gjë që shfaqet në drejtim të shkeljes së parimit të barazisë së palëve në proces si dhe në atë të marrjes së provave në mënyrë të paligjshme.


Në kuadrin e shqyrtimit të këtyre pretendimeve, Gjykata Kushtetuese afirmon edhe një herë qëndrimin e saj se, parimi i barazisë së armëve, si dhe marrja e provave në mënyrë të ligjshme, përbëjnë aspekte të rëndësishme të respektimit të së drejtës për një proces të rregullt ligjor, parashikuar nga neni 42 i Kushtetutës së Republikës së Shqipërisë si dhe neni 6 i Konventës Evropiane për të Drejtat e Njeriut. Në këtë drejtim “detyra e Gjykatës është të vlerësojë nëse procesi si i tërë, duke përfshirë edhe mënyrën e marrjes së provave, ka qenë i drejtë”.
 


Lidhur me pretendimin për shkeljen e parimit të barazisë së armëve, pala kërkuese e gjen shkeljen në faktin se, gjykata e apelit në përcaktimin e vlerës ... së objektit monument kulture, udhëhiqet nga qëndrimet e praktikës së Institutit të Monumenteve të Kulturës, megjithëse ky Institut ka qenë palë në proces. 


Bazuar në materialet e çështjes, Gjykata Kushtetuese konstaton se, në rastin konkret, gjykatat e zakonshme kanë patur për shqyrtim një konflikt administrativ që ka të bëjë me kundërshtimin e Vendimit të Këshillit të Ministrave nr.292, datë 02.06.2000 “Për shpronësimin e Muzeut Etnografik, Krujë”, vetëm përsa i përket vlerës së objektit që i është shpronësuar kërkuesit. Për përcaktimin e vlerës së objektit të shpronësuar Gjykata e Rrethit Gjyqësor Krujë, në bazë të neneve 224/a e vijuesa të Kodit të Procedurës Civile, ka caktuar dy grupe ekspertësh, të cilët kanë bërë vlerësimin e objektit në 900 mijë USD, duke u mbështetur në vlerën ndërtimore dhe vlerën arkitektonike e historike. Gjykata e Apelit Tiranë, ka përsëritur hetimin gjyqësor, duke ripyetur ekspertët që ka marrë gjykata e rrethit gjyqësor. Pas  ripyetjes së tyre, në vendimin e saj gjykata e apelit shprehet se, ata (ekspertët) nuk kanë përcaktuar se si kanë arritur në këtë përfundim. Për pasojë, duke patur mendim të kundërt me atë të ekspertëve përsa i përket vlerës arkitektonike e historike të objektit, gjykata e apelit ka aplikuar nenin 224/b/2, sipas të cilit, mendimi i ekspertit nuk është i detyrueshëm për gjykatën, dhe kur kjo (gjykata) ka mendim të kundërt me ekspertin duhet të arsyetojë me hollësi këtë mendim në vendimin përfundimtar. Në përputhje me këtë dispozitë, gjykata e apelit ka arsyetuar në vendimin përfundimtar pozicionin e ndryshëm me ekspertët, duke përcaktuar një vlerë tjetër për objektin.


Veç sa sipër, Gjykata Kushtetuese vëren se, parimi i barazisë së armëve nuk u imponon gjykatave të juridiksionit të zakonshëm që këto të pranojnë të gjitha argumentet dhe provat që paraqet një palë në proces. Kur kryen detyrën e saj të vlerësimit të lirë të provave, gjykata mund të bindet mbi bazën e disa provave, duke përjashtuar një ose disa prova të tjera, që ajo i konsideron të parëndësishme për çështjen. Në zbatim të këtij standardi, edhe në rastin në shqyrtim, gjykata e apelit në arritjen e një konkluzioni të ndryshëm nga ai i ekspertëve, lidhur me vlerën e objektit të shpronësuar, brenda hapësirave që i lejon Kodi i Procedurës Civile, nuk ka cënuar parimin e barazisë së armëve. 


Gjykata Kushtetuese vlerëson se, edhe pretendimi i marrjes së provave në mënyrë të paligjshme, nuk qëndron. Nisur nga parimi i sipërpërmendur i lirisë së gjykatës në vlerësimin e provave, neni 224b/2 i Kodit të Procedurës Civile, trajton vlerën provuese të mendimit të ekspertit, ndërsa neni 229 i po këtij Kodi, rregullon mënyrën e procedimit të gjykatës në rastet kur shihet se ekspertimi është i metë ose i paqartë, si dhe kur ka ndryshim mendimesh midis ekspertëve. Siç shihet, këto dy dispozita ofrojnë alternativa procedimi, zgjedhja e të cilave është lënë në vlerësim të gjykatave të zakonshme. Në rastin në shqyrtim, gjykata e apelit, duke zgjedhur alternativën e parë, pra, atë që parashikon neni 224/b/2 i Kodit të Procedurës Civile, pas një vlerësimi në tërësi të provave dhe të rrethanave të çështjes, si dhe duke përmbushur kushtin e vendosur në këtë dispozitë për arsyetimin me hollësi, ka arritur në një mendim të ndryshëm me atë të ekspertëve. Duke vepruar në këtë mënyrë, kjo gjykatë ka respektuar dispozitat përkatëse procedurale për marrjen e provave.

Edhe pretendimi se Kolegji Civil i Gjykatës së Lartë, duke mos e kaluar çështjen në seancë gjyqësore, i ka mohuar kërkuesit mundësinë për të mbrojtur të drejtat e tij në gjykatë, nuk është i bazuar. 

Me këtë rast, Gjykata Kushtetuese konfirmon edhe një herë pozicionin e saj në këtë drejtim, se nga pikëpamja kushtetuese, vetëm kur janë të pranishme pretendime që kanë të bëjnë me shkeljen e parimeve themelore të procesit civil, si dhe kur këto pretendime, gjejnë pasqyrim në materialet e çështjes, atëherë vendimi i kolegjit civil për mospranimin e rekursit, ve në dyshim të drejtën për një proces të rregullt ligjor. Detyrimi për të provuar ekzistencën e shkeljeve të kësaj natyre bie mbi kërkuesin. Përderisa në rastin në shqyrtim ky i fundit nuk arriti ta provojë këtë, atëherë nuk mund të konkludohet se vendimi i Kolegjit Civil të Gjykatës së Lartë (dhoma e këshillimit) është rezultat i një procesi të parregullt ligjor.

PER KETO ARSYE;

Gjykata Kushtetuese e Republikës së Shqipërisë, në bazë të neneve 131/f dhe 134/g të Kushtetutës si dhe neneve 72 e 77 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, me shumicë votash, 

V E N D O S I:

- Rrëzimin e kërkesës.

- Ky vendim është përfundimtar, i formës së prerë dhe hyn në fuqi ditën e botimit në Fletoren Zyrtare.

� Vendim i GJ.E.D.NJ. në çështjen Isgro, paragrafi 31.





